
Sundarabahustavah

సున్దరబాహుస్తవః

పఞ్చస్తవ్యాం ౩ సున్దరబాహుస్తవః
శ్రీరస్తు  ।
శ్రీమతే  హయగ్రీవాయ  నమః ।
శ్రీమతే  రామానుజాయ నమః ॥
శ్రీవత్సచిహ్నమిశ్రేభ్యో   నమౌక్తిమధీమహే ।
యదుక్తయస్త్రయీకణ్ఠే  యాన్తి మఙ్గలసూత్రతామ్   ॥
శ్రీమన్తౌ  హరిచరణౌ సమాశ్రితోఽహం  శ్రీరామావరజమునీన్ద్రలబ్ధబోధః    ।
నిర్భీకస్తత ఇహ సున్దరోరుబాహుం  స్తోష్యే తచ్చరణవిలోకనాభిలాషీ ॥ ౧॥
సున్దరాయతభుజం  భజామహే వృక్షషణ్డమయమద్రిమాస్థితమ్    ।
యత్ర సుప్రథితనూపురాపగాతీర్థమర్థితఫలప్రదం     విదుః ॥ ౨॥
క్వచిత్త్వరితగామినీ క్వచన మన్దమన్దలసా 

క్వచిత్స్ఖలితవిహ్వలా  క్వచన ఫేనిలా సారవా ।
పతన్త్యపి కిల క్వచిద్వ్రజతి నూపురాహ్వా నదీ

సుసున్దరభుజాహ్వయం  మధు నిపీయ మత్తా యథా ॥ ౩॥
ఉదధిగమన్దరాద్రిమథిమన్థనలబ్ధప    -
యోమధురరసేన్దిరాహ్వసుధసున్దరదోఃపరిఘమ్   ।

అశరణమాదృశాత్మశరణం శరణార్థిజన -
ప్రవణధియం  భజేమ తరుషణ్డమయాద్రిపతిమ్   ॥ ౪॥

శశధరరిఙ్ఖణాఢ్యశిఖముచ్ఛిఖరప్రకరం  -
తిమిరనిభప్రభూతతరుషణ్డమయం   భ్రమదమ్  ।

వనగిరిమావసన్తముపయామి హరిం శరణం-
భిదురితసప్తలోకసువిశ‍ృఙ్ఖలశఙ్ఖరవమ్   ॥ ౫॥

యత్తుఙ్గశ ‍ృఙ్గవినిషఙ్గిసురాఙ్గనానాం   -
న్యస్తోర్ధ్వపుణ్డ్రముఖమణ్డనమణ్డితానామ్     ।

సున్దరబాహుస్తవః

దర్పణ్యభూద్ధృతమపాఙ్కశశాఙ్కపృష్ఠం  -
తద్ధామ  సున్దరభుజస్య  మహాన్ వనాద్రిః  ॥ ౬॥

యదీయశిఖరాగతాం శశికలాం తు శాఖామృగా-

నిరీక్ష్య హరశేఖరీభవనమామృశన్తస్తతః  ।
స్పృశన్తి న హి దేవతాన్తరసమాశ్రితేతి  స్ఫుటం-
స ఏష సుమహాతరువ్రజగిరిర్గృహం   శ్రీపతేః  ॥ ౭॥

సున్దరదోర్దివ్యాజ్ఞాలమ్భనకాతరవశానుయాయిని    కరిణి ।
ప్రణయజకలహసమాధిర్యత్ర  వనాద్రిస్స  ఏష సున్దరదోష్ణః   ॥ ౮॥
స ఏష సౌన్దర్యనిధేర్ధృతశ్రియో    వనాచలో నామ సుధామ యత్ర హి ।
భుజఙ్గరాజస్య  కులస్య గౌరవాన్న ఖణ్డితాః  కుణ్డలినశ్శిఖణ్డిభిః   ॥ ౯॥
వృషగిరిరయమచ్యుతస్య యస్మిన్ స్వమతమలఙ్ఘయితుం  పరస్పరేభ్యః ।
ఖగతిచరణౌ ఖగాశ్శపన్తే భుజగపతేర్భుజగాశ్చ సర్వ ఏవ ॥ ౧౦॥
హరికులమఖిలం హనూమదఙ్ఘ్రిం  స్వకులపజామ్బవతస్తథైవ  భల్లాః  ।
నిజకులపజటాయుషశ్చ గృధ్రాః  స్వకులపతేశ్చ గజా గజేన్ద్రనామ్నః  ॥ ౧౧॥
వకులధరసరస్వతీవిషక్తస్వరరసభావయుతాసు కిన్నరీషు ।
ద్రవతి  దృషదపి ప్రసక్తగానాస్విహ   వనశైలతటీషు  సున్దరస్య  ॥ ౧౨॥
భృఙ్గీ గాయతి హంసతాలనిభృతం తత్పుష్ణతీ  కోకిలా-

ఽప్యుద్గాయత్యథ  వల్లితల్లజముఖాదాస్రం    మధు స్యన్దతే  ।
నిష్పన్దస్తిమితాః   కురఙ్గతతయశ్శీతం  శిలాసైకతం

సాయాహ్నే కిల యత్ర సున్దరభుజస్తస్మిన్వనక్ష్మాధరే  ॥ ౧౩॥
పీతామ్బరం వరదశీతలదృష్టిపాత -
మాజానులమ్బిభుజమాయతకర్ణపాశమ్  ।

శ్రీమన్మహావనగిరీన్ద్రనివాసదీక్షం 
లక్ష్మీధరం కిమపి వస్తు మమావిరస్తు ॥ ౧౪॥

జనిజీవనాప్యయవిముక్తయో యతో జగతామితి శ్రుతిశిరస్సు  గీయతే ।
తదిదం సమస్తదురితైకభేషజం  వనశైలసమ్భవమహం  భజే మహః ॥ ౧౫॥
సద్బ్రహ్మాత్మపదైస్త్రయీశిరసి  యో నారాయణోక్త్యా తథా

వ్యాఖ్యాతో గతిసామ్యలబ్ధవిషయానన్యత్వబోధోజ్జ్వలైః    ।

నిస్తుల్యాధికమద్వితీయమమృతం తం పుణ్డరీకేక్షణం
ప్రారూఢశ్రియమాశ్రయే    వనగిరేః కుఞ్జోదితం  సున్దరమ్  ॥ ౧౬॥

పతిం విశ్వస్యాత్మేశ్వరమితి పరం బ్రహ్మ  పురుషః
పరం జ్యోతిస్తత్వం పరమితి చ నారాయణ ఇతి ।

శ్రుతిర్బ్రహ్మేశాదీంస్తదుదితవిభూతీంస్తు  గృణతీ
యమాహారూఢశ్రీస్స  వనగిరిధామా విజయతే ॥ ౧౭॥

పృథివ్యాద్యాత్మాన్తం నియమయతి యస్తత్త్వనికరం
తదన్తర్యామీ తద్వపురవిదితస్తేన భగవాన్ ।

స ఏష స్వైశ్వర్యం  నవిజహదశేషం వనగిరిం
సమధ్యాసీనో నో విశతు హృదయం సున్దరభుజః  ॥ ౧౮॥

ప్రత్యగాత్మని  కదాఽప్యసమ్భవద్భూమభూమిమభివక్తి యం శ్రతిః  ।
తం వనాద్రినిలయం  సుసున్దరం  సున్దరాయతభుజం  భజామహే ॥ ౧౯॥
వన్దేయ  సున్దరభుజం  భుజగేన్ద్రభోగ -
సక్తం మహావనగిరిప్రణయప్రవీణమ్   ।

యం తం విదుర్దహరమష్టగుణోపజుష్టం  
ఆకాశమౌపనిషదీషు సరస్వతీషు ॥ ౨౦॥

యత్స్వాయత్తస్వరూపస్థితికృతికనిజేచ్ఛానియామ్యస్వశేషా -

నన్తాశేషప్రపఞ్చస్తత  ఇహ చిదివాచిద్వపుర్వాచిశబ్దైః  ।
విశ్వైశ్శబ్దైః   ప్రవాచ్యో  హతవృజినతయా నిత్యమేవానవద్య-
స్తం వన్దే సున్దరాహ్వం  వనగిరినిలయం పుణ్డరీకాయతాక్షమ్  ॥ ౨౧॥

గుణజం గుణినో హి మఙ్గలత్వం  ప్రమితం  ప్రత్యుత  యత్స్వరూపమేత్య ।
తమనన్తసుఖావబోధరూపం విమలం సున్దరబాహుమాశ్రయామః   ॥ ౨౨॥
అతిపతితావధిస్వమహిమానుభవప్రభవత్సుఖ -

కృతనిస్తరఙ్గజలధీయితనిత్యదశమ్  ।
ప్రతిభటమేవ  హేయనికరస్య సదాఽప్రతిమం

హరిమిహ సున్దరాహ్వముపయామి  వనాద్రితటే  ॥ ౨౩॥
సదా షాడ్గుణ్యాఖ్యైః   పృథులబలవిజ్ఞానశకన -
ప్రభావీర్యైశ్వర్యైరవధివిధురైరేధితదశమ్     ।

ద్రుమస్తోమక్ష్మాభృత్పరిసరమహోద్యానముదితం

ప్రపద్యేఽధ్యారూఢశ్రియమిమమహం   సున్దరభుజమ్  ॥ ౨౪॥
సౌశీల్యాశ్రితవత్సలత్వమృదుతాసౌహార్దసామ్యార్జవైః    -
ధైర్యస్థైర్యసువీర్యశౌర్యకృతితాగామ్భీర్యచాతుర్యకైః    ।

సౌన్దర్యాన్వితసౌకుమార్యసమతాలావణ్యముఖ్యైర్గుణై    -

ర్దేవః  శ్రీతరుషణ్డశైలనిలయో    నిత్యం స్థితస్సున్దరః   ॥ ౨౫॥
యేష్వేకస్య గుణస్య విప్రుడపి  వై లోకోత్తరం స్వాశ్రయం

కుర్యాత్తాదృశవైభవైరగణితైర్నిస్సీమభూమాన్వితైః     ।
నిత్యైర్దివ్యగుణైస్తతోఽధికశుభత్వైకాస్పదాత్మాశ్రయై       -

రిద్ధం  సున్దరబాహుమస్మి  శరణంయాతో వనాద్రీశ్వరమ్  ॥ ౨౬॥
సదా సమస్తం జగదీక్షతే హి యః ప్రత్యక్షదృష్ట్యా   యుగపద్భువా స్వతః ।
స ఈదృజ్ఞాననిధిర్నిధిస్తుర్నాస్సహాద్రికుఞ్జేషు    చకాస్తి సున్దరః  ॥ ౨౭॥
ఐశ్వర్యతేజోబలవీర్యశక్తయః  కీదృగ్విధాస్సున్దరబాహుసంశ్రయాః   ।
యోఽసౌ జగజ్జన్మలయస్థితిక్రియాస్సఙ్కల్పతోఽల్పాదుపకల్పయత్యజః    ॥ ౨౮॥
యత్కల్పాయుతభోగతోఽపి కృశతాంయాయాన్న తావత్ఫలం
యేష్వేకస్య తథావిధైస్సతతజైరంహోభిరుత్సీమభిః   ।
అస్తాదావిహ సంసృతావుపచితైశ్ఛన్నం  సుసన్నం జనం
సన్నత్యా క్షమతే క్షణాద్వనగిరిప్రస్థప్రియస్సున్దరః     ॥ ౨౯॥
యజ్జాతీయో యాదృశో యత్స్వభావః పాదచ్ఛాయాం సంశ్రితో యోఽపి కోఽపి ।
తజ్జాతీయస్తాదృశస్తత్స్వభావః  శ్లిష్యత్యేనం  సున్దరో  వత్సలత్వాత్ ॥ ౩౦॥
నిహీనో జాత్యా వా భృశమకృశలైర్వా  స్వచరితైః

పుమాన్వై  యః కశ్చిద్బహుతృణమపి స్యాదగుణతః ।
భజన్తం తం పశ్యేద్భుజగపతినా తుల్యమపియో

వనాద్రిప్రస్థస్థస్స     మమ శరణం సున్దరభుజః  ॥ ౩౧॥
ఏకైకమఙ్లగుణానుభవాభినన్ద   -
మీదృక్త్వియానితి చ సున్దరదోష్ణి  కృష్ణే ।

తే యే శతం త్వితి నియన్తుమనాశ్శ్రుతిర్హై
నైవైష   వాఙ్మనసగోచర ఇత్యుదాహ ॥ ౩౨॥

అబ్జపాదమరవిన్దలోచనం   పద్మపాణితలమఞ్జనప్రభమ్   ।
సున్దరోరుభుజమిన్దిరాపతిం   వన్దిషీయ  వరదం వనాద్రిగమ్  ॥ ౩౩॥

కనకమరతకాఞ్జనద్రవాణాం   మథనసముత్థితసారమేలనోత్థమ్   ।
జయతి కిమపి రూపమస్య తేజో వనగిరినన్దనసున్దరోరుబాహోః   ॥ ౩౪॥
కిన్ను స్వయం స్వాత్మవిభూషణం భవన్నసావలఙ్కార ఇతీరితో జనైః  ।
వర్ధిష్ణుబాలద్రుమషణ్డమణ్డితం      వనాచలం వా పరితః ప్రసాధయన్  ॥ ౩౫॥
సుఖస్పర్శైర్నిత్యైః   కుసుమసుకుమారాఙ్గసుఖదైః 

సుసౌగన్ధ్యైర్దివ్యాభరణగణదివ్యాయుధగణైః    ।
అలఙ్కార్యైస్సర్వైర్నిగదితమలఙ్గార    ఇతి య-

స్సమాఖ్యానం ధత్తే స వనగిరినాథోఽస్తు శరణమ్ ॥
మకుటమకుటమాలోత్తంసచూడాలలామ-

స్వలకతిలకమాలాకుణ్డలైస్సోర్ధ్వపుణ్డ్రైః     ।
మణివరవనమాలాహారకేయూరకణ్ఠ్యై -
స్తులసికటకకాఞ్చీనూపరాద్యైశ్చ  భూషైః  ॥ ౩౭॥

అసిజలజరథాఙ్గైశ్శార్ఙ్గకౌమోదకీభ్యా  -
మగణితగుణజాలైరాయుధైరప్యథాన్యైః    ।

సతతవితతశోభం పద్మనాభం వనాద్రే -
రుపవనసుఖలీలం సున్దరం  వన్దిషీయ  ॥ ౩౮॥

ఆజానజస్వగతబన్ధురగన్ధలుబ్ధ   -
భ్రామ్యద్విదగ్ధమధుపాలిసదేశకేశమ్   ।

విశ్వాధిరాజ్యపరిబర్హకిరీటరాజం
హై సున్దరస్య  బత !సున్దరముత్తమాఙ్గమ్   ॥ ౩౯॥

అన్ధం  తమస్తిమిరనిర్మితమేవ యత్స్యా-
త్తత్సారసాధితసుతనత్వతివృత్తవార్తమ్ ।

ఈశస్య (కేసరిగిరే) కేశవహరేరలకాలిజాలం
తత్తుల్యకుల్యమధుపాఢ్యమహావనస్య ॥ ౪౦॥

జుష్టాష్టమీకజ్వలదిన్దుసన్నిభం    ధృతోర్ధ్వపుణ్డ్రం   విలసద్విశేషకమ్ ।
భూమ్నా లలాటం విమలం విరాజతే వనాద్రినాథస్య  సముచ్ఛ్రితశ్రియః  ॥ ౪౧॥
సుచారుచాపద్వయవిభ్రమం  భ్రూవోయుగం  సునేత్రాహ్వసహస్రపత్రయోః    ।

ఉపాన్తగం వా మధుపావలీయుగం విరాజతే సున్దరబాహుసంశ్రయమ్   ॥ ౪౨॥
అదీర్ఘమప్రేమదుఘం   క్షణోజ్జ్వలం  నచోరమన్తఃకరణస్య పశ్యతామ్ ।
అనుబ్జమబ్జం   ను కథం నిదర్శనం వనాద్రినాథస్య  విశాలయోర్దృశోః  ॥ ౪౩॥
ప్రశ్చ్యోతత్ప్రేమసారామృతరసచులకప్రక్రమప్రక్రియాభ్యాం    

విక్షిప్తాలోకితోర్మిప్రసరణముషితస్వాన్తకాన్తాజనాభ్యామ్  ।
విశ్వోత్పత్తిప్రవృత్తిస్థితిలయకరణైకాన్తశాన్తక్రియాభ్యాం    

దేవోఽలఙ్కారనామా వనగిరినిలయో వీక్షతామీక్షణాభ్యామ్ ॥ ౪౪॥
ప్రేమామృతౌఘపరివాహిమహాక్షిసిన్ధు  -

మధ్యే ప్రబద్ధసముదఞ్చితసేతుకల్పా   ।
ఋజ్వీ సుసున్దరభుజస్య  విభాతి నాసా

కల్పద్రుమాఙ్కురనిభా  వనశైలభర్తుః  ॥ ౪౫॥
వ్యాభాషితాభ్యధికనన్దనభన్దనర్ద్ధిమన్దస్మితామృతపరిస్రవసంస్తవాఢ్యమ్       ।
ఆభాతి విద్రుమసమాధరమాస్యమస్య  దేవస్య సున్దరభుజస్య  వనాద్రిభర్తుః  ॥ ౪౬॥
యశోదాఙ్గుల్యగ్రోన్నమితచుబుకాఘ్రాణముదితౌ  

కపోలావద్యాపి హ్యనుపరతతద్ధర్షగమకౌ   ।
విరాజేతే విశ్వగ్వితతసహకారాసవరస-
ప్రమాద్యద్భృఙ్గాఢ్యద్రుమవనగిరేస్సున్దరహరేః     ॥ ౪౭॥

వ్యాలమ్బికుణ్డలముదగ్రసువర్ణపుష్ప   -
నిష్పన్నకల్పలతికాయమలానుకారమ్ ।

యత్కర్ణపాశయుగలం  నిగలం ధియాం న-
స్సోఽయం సుసున్దరభుజో  వనశైలభూషా  ॥ ౪౮॥

సదంససంసఞ్జితకున్తలాన్తికావతీర్ణకర్ణాభరణాఢ్యకన్ధరః     ।
సుబన్ధురస్కన్ధనిబన్ధనో    యువా సుసున్దరస్సున్దరదోర్విజృమ్భతే   ॥ ౪౯॥
వ్యూఢగూఢభుజజత్రుముల్లసత్కమ్బుకన్ధరధరం    ధరాధరమ్ ।
వృక్షషణ్డమయభూభృతస్తటే  సున్దరాయతభుజం  భజామహే ॥ ౫౦॥
మన్దరభ్రమణవిభ్రమోద్భటాస్సున్దరస్య     విలసన్తి బాహవః ।
ఇన్దిరాసమభినన్దభన్దనాశ్చన్దనాగరువిలేపభూషితాః     ॥ ౫౧॥
జ్యాకిణాఙ్కపరికర్మధర్మిణో భాన్తి సున్దరభుజస్య  బాహవః ।

పారిజాతవిటపాయితర్ద్ధయః  ప్రార్థితార్థపరిదానదీక్షితాః    ॥ ౫౨॥
సాగరామ్బరతమాలకాననశ్యామలర్ద్ధయ  ఉదారపీవరాః ।
శేషభోగపరిభోగభాగినస్తన్నిభా వనగిరీశితుర్భుజాః ॥ ౫౩॥
అహమహమికాభాజో గోవర్ధనోద్ధృతినర్మణి 

ప్రమథనవిధావబ్ధేర్లబ్ధప్రబన్ధసమక్రియాః        ।
అభిమతబహూభావాః కాన్తాభిరమ్భణసమ్భ్రమే

వనగిరిపతేర్బాహాశ్శుమ్భన్తి సున్దరదోర్హరేః   ॥ ౫౪॥
శ్రీమద్వనాద్రిపతిపాణితలాబ్జయుగ్మమారూఢయోర్విమలశఙ్ఖరథాఙ్గయోస్తు      ।
ఏకోఽబ్జమాశ్రిత   ఇవోత్తమరాజహంసః పద్మప్రియోఽర్క  ఇవ తత్సమితో ద్వితీయః ॥
౫౫॥
లక్ష్మ్యాః పదం కౌస్తుభసంస్కృతం చ శ్రీవత్సభూమిర్విమలం  విశాలమ్ ।
విభాతి వక్షో వనమాలయాఽఽఢ్యం వనాద్రినాథస్య  సుసున్దరస్య  ॥ ౫౬॥
సౌన్దర్యామృతసారపూరపరివాహావర్తగర్తాయితం

యాతః కిఞ్చ విరిఞ్చసమ్భవనభూమ్యమ్భోజసమ్భూతిభూః ।
నాభిశ్శుమ్భతి కుమ్భికుమ్భనిభనిర్భాతస్తనస్వర్వధూ-

సమ్భుక్తద్రుమషణ్డశైలవసతేరారూఢలక్ష్మ్యా    హరేః ॥
సున్దరస్య  కిల సున్దరబాహోః  శ్రీమహాతరువనాచలభర్తుః  ।
హన్త !యత్ర నివసన్తి జగన్తి ప్రాపితక్రంశిమ   తత్తను మధ్యమ్ ॥ ౫౮॥
పిష్టదుష్టమధుకైటభకీటౌ    హస్తిహస్తయుగలాభసువృత్తౌ ।
రాజతః క్రమకృశౌ  చ సదూరూ సున్దరస్య  వనభూధరభర్తుః ॥ ౫౯॥
యౌవనవృషకకుదోద్భేదనిభం నితరాం భాతి విభోరుభయం జాను శుభాకృతికమ్ ।
సున్దరభుజనామ్నో  మన్దరమథితాబ్ధేశ్చన్దనవనవిలసత్కన్దరవృషభపతేః     ॥ ౬౦॥
అధోముఖం న్యస్తపదారవిన్దయోరుదఞ్చితోదాత్తసునాలసన్నిభే  ।
విలఙ్ఘ్య  జఙ్ఘే క్వ ను రంహతో దృశౌ వనాద్రినాథస్య  సుసున్దరస్య  మే ॥ ౬౧॥
సుసున్దరస్యాస్య  పదారవిన్దే

పదారవిన్దాధికసౌకుమార్యే  ।
అతోఽన్యథా తే బిభృయాత్కథం ను

తదాసనం నామ సహస్రపత్రమ్   ॥ ౬౨॥

సౌన్దర్యమార్దవసుగన్ధరసప్రవాహై     -

రేతే హి సున్దరభుజస్య  పదారవిన్దే ।
అమ్భోజడమ్భపరిరమ్భణమభ్యజైష్టాం 

తద్వై  పరాజితమిమే శిరసా బిభర్తి ॥ ౬౩॥
ఏతే తే బత !సున్దరాహ్వయజుషః  పాదారవిన్దే శుభ

యన్నిర్ణేజసముత్థితత్రిపథగాస్రోతస్సు     కిఞ్చిత్కిల ।
ధత్తేఽసౌ శిరసా ధ్రువస్తదపరం   స్రోతో  భవానీపతి-
ర్యస్యాస్యాలకనన్దికేతి  నిజగుర్నామైవమన్వర్థకమ్   ॥ ౬౪॥

ఆమ్నాయకల్పలతికోత్థసుగన్ధిపుష్పం   యోగీన్ద్రహార్దసరసీరుహరాజహంసమ్   ।
ఉత్పక్వధర్మసహకారఫలప్రకాణ్డం   వన్దేయ  సున్దరభుజస్య  పదారవిన్దమ్  ॥ ౬౫॥
సుసున్దరస్యాస్య  తు వామనాకృతేః క్రమత్రయప్రార్థిని     మానసే కిల ।
ఇమే పదే తావదిహాసహిష్ణునీ  విచక్రమాతే  త్రిజగత్పదద్వయే  ॥ ౬౬॥
సౌన్ద్రర్యసారామృతసిన్ధువీచిశ్రేణీషు    పాదాఙ్గులినామికాసు  ।
న్యక్కృత్య చన్ద్రశ్రియమాత్మకాన్త్యా   నఖావలీ శుమ్భతి సున్దరస్య  ॥ ౬౭॥
యోజాతక్రశిమా  మలీ చ శిరసా సమ్భావితశ్శమ్భునా

సోఽయం యచ్చరణాశ్రయీ  శశధరో నూనం నఖవ్యాజతః ।
పూర్ణత్వం  విమలత్వముజ్జ్వలతయా  సార్ధం  బహుత్వం తథా

యాతస్తం తరుషణ్డశైలనిలయం   వన్దామహే  సున్దరమ్  ॥ ౬౮॥
యస్యాః కటాక్షణమనుక్షణమీశ్వరాణామైశ్వర్యహేతురితి  సర్వజనీనమేతత్ ।
శ్రీస్సేతి  సున్దరనిషేవణతో  నిరాహుస్త్వాం హి శ్రియశ్శ్రియముదాహురుదారవాచః  ॥
౬౯॥
దివ్యాచిన్త్యమహాద్భుతోత్తమగుణైస్తారుణ్యలావణ్యక -
ప్రాయైరద్భుతభావగర్భసతతాపూర్వప్రియైర్విభ్రమైః       ।

రూపాకారవిభూతిభిశ్చ సదృశీం నిత్యానపేతాం శ్రియం
నీలా భూమిమపీదృశీం రమయితా నిత్యం వనాద్రీశ్వరః  ॥

అన్యోన్యచేష్టితనిరీక్షణహార్దభావప్రేమానుభావమధురప్రణయప్రభావః      ।
ఆజస్రనవ్యతరదివ్యరసానుభూతిస్త్వాం  ప్రేయసీం  రమయితా వనశైలనాథః  ॥ ౭౧॥
సున్దరస్య  వనశైలవాసినో  భోగమేవ నిజభోగమాభజన్ ।
శేష ఏష ఇతి శేషతాకృతేః ప్రీతిమానహిపతిస్స్వనామని  ॥ ౭౨॥

వాహనాసనవితానచామరాద్యాకృతిః ఖగపతిస్త్రయీమయః  ।
నిత్యదాస్యరతిరేవ యస్య వై హ్యేష సున్దరభుజో  వనాద్రిగః  ॥ ౭౩॥
వనాద్రినాథస్య  సుసున్దరస్య  వై ప్రభుక్తశిష్టాశ్యథ   సైన్యసత్పతిః  ।
సమస్తలోకైకధురన్ధరస్సదా   కటాక్షవీక్ష్యోఽస్య చ సర్వకర్మసు ॥ ౭౪॥
ఛత్రచామరముఖాః  పరిచ్ఛదాస్సూరయః పరిజనాశ్చ నైత్యగాః  ।
సున్దరోరుభుజమిన్ఘతే   సదా జ్ఞానశక్తిముఖనిత్యసద్గుణాః    ॥ ౭౫॥
ద్వారనాథగణనాథతల్లజాః  పారిషద్యపదభాగినస్తథా ।
మామకాశ్చ గురవః పురాతనాస్సున్దరం  వనమహీధ్రగం  శ్రితాః  ॥ ౭౬॥
ఈదృశైః  పరిజనైః  పరిచ్ఛదైర్నిత్యసిద్ధనిజభోగభూమిగః   ।
సున్దరో  వనగిరేస్తటీషు వై రజ్యతే సకలదృష్టిగోచరః  ॥ ౭౭॥
అక్రీడభూమిషు  సుగన్ధిషు  పౌష్పికీషు

వైకుణ్ఠధామని   సమృద్ధసువాపికాసు  ।
శ్రీమల్లతాగృహవతీషు   యథా తథైవ

లక్ష్మీధరస్సజతి సింహగిరేస్తటీషు ॥ ౭౮॥
ఆనన్దమన్దిరమహామణిమణ్డపాన్తర్లక్ష్మ్యా   

భువాఽప్యహిపతౌ సహ నీలయా చ ।
నిస్సఙ్ఖ్యనిత్యనిజదివ్యజనైకసేవ్యో 

నిత్యం వసన్ సజతి సున్దరదోర్వనాద్రౌ  ॥ ౭౯॥
ప్రత్యర్థిని   త్రిగుణకప్రకృతేరసీమ్ని 

వైకుణ్ఠధామని   పరామ్బరనామ్ని నిత్యే ।
నిత్యం వసన్పరమసత్వమయేఽప్యతీత-
యోగీన్ద్రవాఙ్మనస  ఏష హరిర్వనాద్రౌ ॥ ౮౦॥

లోకాంశ్చతుర్దశ  దధత్ కిల సున్దరస్య
పఙక్తీగుణోత్తరితసప్తవృతీదమణ్డమ్   ।

అన్యాని చాస్య సుసన్దృశి  పరశ్శతాని
క్రీడావిధేరిహ  పరిచ్ఛదతామగచ్ఛన్ ॥ ౮౧॥

సురనరతిర్యగాదిబహుభేదకభిన్నమిదం
జగదథ చాణ్డమణ్డవరణాని   చ సప్త తథా ।

గుణపురుషౌ చ ముక్తపురుషాశ్చ వనాద్రిపతే -
రుపకరణాని నర్మవిధయేఽపి భవన్తి విభోః ॥ ౮౨॥

జ్ఞానినస్సతతయోగినస్తు  యే సున్దరాఙ్ఘ్రిపరభక్తిభాగినః   ।
ముక్తిమాప్య పరమాం పరే పదే నిత్యకిఙ్కరపదం భజన్తి తే ॥ ౮౩॥
దేవస్య సున్దరభుజస్య  వనాద్రిభర్తు -
ర్హై శీలవత్త్వమథవాఽఽశ్రితవత్సలత్వమ్  ।

ఐశస్వభావమజహద్భిరిహావతారై -

ర్యోఽలఞ్చకార జగదాశ్రితతుల్యధర్మా  ॥ ౮౪॥
సింహాద్రినాథ ! తవ వాఙ్మనసాతివృత్తం

రూపం త్వతీన్ద్రియముదాహ  రహస్యవాణీ ।
ఏవం చ న త్వమిహ చేత్సమవాతరిష్య-
స్త్వజ్జ్ఞానభక్తివిధయోఽద్య   ముధాఽభవిష్యన్ ॥ ౮౫॥

యే భక్తా భవదేకభోగమనసోఽనన్యాత్మసఞ్జీవనా
తత్సంశ్లోషణతద్విరోధినిధనాద్యర్థం   వనాద్రీశ్వర ! ।

మధ్యేఽణ్డం  యదవాతరస్సురనరాద్యాకారదివ్యాకృతి-
స్తేనైవ  త్రిదశైర్నరైశ్చ    సుకరం స్వప్రార్థితప్రార్థనమ్     ॥

శ్రీమన్మహావనగిరీశవిధీశయోస్తే
మధ్యే తు విష్ణురితి  యః ప్రథమావతారః  ।

తేనైవ  చేత్తవ మహిమ్ని జనాః కిలాన్ధా -

స్త్వన్మత్స్యభావమవగమ్య కథం భవేయుః ॥ ౮౭॥
హే దేవ!సున్దరభుజ ! త్వమిహాణ్డమధ్యే

సౌలభ్యతో విసదృశం చరితం మహిమ్నః ।
అఙ్గీకరోషి  యది తత్ర సురైరమీభి -
స్సామ్యాన్నికర్షపరిపాలనమేవ  సాధు ॥ ౮౮॥

ఇహావతీర్ణస్య  వనాద్రినాథ ! తే నిగూహతః స్వం మహిమానమైశ్వరమ్  ।
ఉమాపతేః కిం విజయః ప్రియఙ్కరః  ప్రియఙ్కరా  వేన్ద్రజిదస్త్రబన్ధనా    ॥ ౮౯॥
పుచ్ఛోత్పుచ్ఛనమూర్చ్ఛనోద్ధతిధుతవ్యావర్తితావర్తవత్ -

సంవర్తార్ణవనీరపూరవిలుఠత్పాఠీనదివ్యాకృతేః  ।
సింహాద్రీశ  న వైభవం  తవ కథం స్వాలక్ష్యమాలక్ష్యతే

పద్మాక్షస్య జుఘుక్షతోఽపి విభవం లక్ష్మీ-ధరాధోక్షజ! ॥ ౯౦॥
సాచలావటతటాకదీర్ఘికాజాహ్నవీజలవివర్ధితః   క్షయే ।
శ‍ృఙ్గసఙ్గమితనౌర్మనోరభూరగ్రతోఽణ్డజవపుర్హి     సున్దర ! ॥ ౯౧॥
ప్రలయజనీరపూరపరిపూరితస్వనిలయావసన్నవదనభ్రమద  -
శరణ్యభూతశరణార్థినాకిశరణం  భవన్ స్వకృపయా ।

చలదుదధీరితామ్బుకలుషీక్రియాఢ్యగమనస్వపృష్ఠవిధృతా  -

చలకుల ఏష మీనతనురత్ర సున్దరభుజో  వనాద్రినిలయః  ॥ ౯౨॥
స్వపృష్ఠే ప్రష్ఠాద్రిభ్రమణకరణైః      కిఞ్చ ఫణినః

వికృష్టివ్యాకృష్టివ్యతివిధుతదుగ్ధాబ్ధిచలితైః      ।
అవిస్పన్దో నన్దన్  వికసదరవిన్దేక్షణరుచిః

పురాఽభూస్సింహాద్రేః  ప్రియతమ  !హరే ! కచ్ఛవపుః ॥ ౯౩॥
జగత్ప్రలీనం పునరుద్దిధీర్షతస్సింహక్షితిక్షిన్నిలయస్థ   !సున్దర  ! ।
పురా వరాహస్య తవేయముర్వరా దంష్ట్రాహ్వయేన్దోః   కిల లక్ష్య లక్షితా ॥ ౯౪॥
న వాయుః పస్పన్దే యయతురథవాఽస్తం శశిరవీ

దిశోఽనశ్యన్ విశ్వాఽప్యచలదచలా సాచలకులా ।
నభశ్చ ప్రశ్చ్యోతి  క్వథితమపి పాథో నరహరౌ

త్వయి స్తమ్భే శుమ్భద్వపుషి సతి హే సున్దరభుజ  ! ॥
అరాలం పాతాలం త్రిదశనిలయః  ప్రాపితలయో

ధరిత్రీ నిర్ధూతా  యయురపి దిశః కామపి దిశమ్ ।
అజృమ్భిష్టామ్భోధిర్ఘుముఘుమితి  ఘూర్ణన్  సురరిపోః

విభిన్దానే  వక్షస్త్వయి నరహరౌ సున్దరభుజ  ! ॥
నఖక్రకచకప్రథిక్రథితదైత్యవక్షఃస్థలీ     -
సముత్థరుధిరచ్ఛటాచ్ఛురితబిమ్బితం  స్వం వపుః ।

విలోక్య రుషితః పునః ప్రతిమృగేన్ద్రశఙ్కావ  -
శాద్య ఏష నరకేసరీ స ఇహ దృశ్యతే సున్దరః  ॥ ౯౭॥

క్షితిరియం జనిసంహృతిపాలనైః  నిగిరణోద్గిరణోద్ధరణైరపి    ।
వనగిరీశ ! తవైవ  సతీ కథం వరద !వామన ! భిక్షణమర్హతి  ॥ ౯౮॥
భార్గవః  కిల భవన్ భవాన్పురా కున్దసున్దరవనాచలేశ్వర   ! ।

అర్జునస్య  బలదర్పితస్య తు చ్ఛేత్స్యతి స్మరతి బాహుకాననమ్ ॥ ౯౯॥
ఆజ్ఞా తవాత్రభవతీ  విదితా త్రయీ  సా

ధర్మం తదుక్తమఖిలేన వనాద్రినాథ ! ।
అన్యూనమాచరితుమాస్తికశిక్షణార్థ -
మత్రావతీర్య  కిల సున్దర  !రాఘవోఽభూః ॥ ౧౦౦॥

వనగిరిపతిరీశితేతి దేవైః  త్రిపురహరత్రిపురఘ్నచాపభఙ్గాత్    ।
వ్యగణి పరశురామదర్శితస్య స్వకధనుషః పరిమర్శదర్శనాఞ్చ ॥ ౧౦౧॥
అనవాప్తమత్ర కిల లిప్స్యతే జనైర్న  చ లబ్ధమేతదిహ  భోక్తుమిష్యతే ।
అనవాప్తమత్ర కిల నాస్తి రామ ! తజ్జగతీ  త్వయా తృణమవైక్షి  సున్దర ! ॥ ౧౦౨॥
శిఖరిషు విపినేష్వప్యాపగాస్వచ్ఛతోయా-

స్వనుభవసి రసజ్ఞో దణ్డకారణ్యవాసాన్  ।
తదిహ తదనుభూతౌ సాభిలాషోఽద్య రామ !

శ్రయసి  వనగిరీన్ద్రం  సున్దరీభూయ భూయః ॥ ౧౦౩॥
ఉపవనతరుషణ్డైర్మణ్డితే   గణ్డశైల  -
ప్రణయిభవదుదన్తోద్గాయిగన్ధర్వసిద్ధే    ।

వనగిరితటభూమిప్రస్తరే   సున్దర  ! త్వం
భజసి ను మృగయానానుద్రవశ్రాన్తిశాన్తిమ్     ॥ ౧౦౪॥

కూలేఽబ్ధేః  కిల దక్షిణస్య నివసన్దూరోత్తరామ్భోధిగాన్
దైత్యానేకపతత్రిణాఽచ్ఛిన   ఇతీయం కిం వదన్తీ శ్రుతా  ।

తత్రైవేశ్వరమమ్భసాం  వ్యజయథాస్తస్మాద్వనాద్రీశ్వర  !

శ్రీమన్  !సున్దర  ! సేతుబన్ధనముఖాః  క్రీడాస్తవాడమ్బరమ్  ॥ ౧౦౫॥
రఘుకులతిలక ! త్వం జాతుచిద్యాతుధాన-
చ్ఛలమృగమృగయాయాం సంప్రసక్తః   పురాఽభూః ।

తదుపజనితఖేదచ్ఛేదనాయాద్య గాయన్-
మధుకరతరుషణ్డం  రజ్యసే కిం వనాద్రిమ్  ॥ ౧౦౬॥

హే సున్దరైకతరజన్మని   కృష్ణభావే
ద్వే మాతరౌ చ పితరౌ చ కులే అపి ద్వే ।

ఏకక్షణాదనుగృహీతవతః ఫలం తే
నీలా కులేన సదృశీ కిల రుక్మిణీ చ ॥ ౧౦౭॥

త్వం హి సున్దర  !యదా స్తనన్ధయః  పూతనాస్తనమధాస్తదా ను కిమ్ ।
జీర్ణమేవ  జఠరే పయోవిషం దుర్జరం  వద తదాత్మనా సహ ॥ ౧౦౮॥
ఆశ్రితేషు  సులభో భవన్ భవాన్ మర్త్యతాం యది జగామ సున్దర ! ।
అస్తు నామ తదులూఖలే కియద్దామబద్ధ  ఇతి కిం తదాఽరుదః ॥ ౧౦౯॥
సున్దరోరుభుజ  ! నన్దనన్దనస్త్వం    భవన్ భ్రమరవిభ్రమాలకః   ।
మన్దిరేషు  నవనీతతల్లజం  వల్లవీధియముత  వ్యచూచురః ॥ ౧౧౦॥
కాలియస్య ఫణతాం శిరస్తు మే సత్కదమ్బశిఖరత్వమేవ వా ।
వష్టి జుష్టవనశైల   !సున్దర  ! త్వత్పదాబ్జయుగమర్పితం  యయోః ॥ ౧౧౧॥
గూహితస్వమహిమాఽపి సున్దర  ! త్వం వ్రజే  కిమితి శక్రమాక్రమీః   ।
సప్తరాత్రమదధాశ్చ  కిం గిరిం పృచ్ఛతశ్చ సుహృదః కిమక్రుధః  ॥ ౧౧౨॥
హే నన్దనన్దన   !సుసున్దర  !సున్దరాహ్వ

వృన్దావనే  విహరతస్తవ వల్లవీభిః  ।
వేణుధ్వనిశ్రవణతస్తరుభిస్తదా  వ

సగ్రావభిర్జతువిలాయమహో   ! విలిల్యే ॥ ౧౧౩॥
గాయఙ్గాయం  వనగిరిపతే ! త్వం హి వృన్దావనాన్త -
ర్గోపీసఙ్ఘైర్విహరసి   యదా సున్దర  !వ్యూఢబాహో ! ।

రాసారమ్భోత్సవబహువిధప్రేమసీమన్తినీనా
చేతశ్చేతస్తవ చ తు తదా కాం దశామన్వభూతామ్ ॥

ఇఙ్గితం  నిమిషితం చ తావకం రమ్యమద్భుతమతిప్రియఙ్కరమ్  ।
తేన కంసముఖకీటశాసనం సున్దరాల్పకమపి  ప్రశస్యతే  ॥ ౧౧౫॥
వారాణసీదహనపౌణ్డ్రకభౌమభఙ్గ  -
కల్పద్రుమాహరణశఙ్కరజృమ్భణాద్యాః  ।

అన్యాశ్చ భారతబలక్రథనాదయస్తే
క్రీడాస్సుసున్దరభుజ   ! శ్రవణామృతాని  ॥ ౧౧౬॥

త్వం హి సున్దర  ! వనాద్రినాథ  !హే వేఙ్కటాహ్వయనగేన్ద్రమూర్ధని   ।
దేవసేవితపదామ్బుజద్వయః సంశ్రితేభ్య  ఇహ తిష్ఠసే  సదా ॥ ౧౧౭॥
హస్తిశైలనిలయో  భవన్ భవాన్ సామ్ప్రతం వరదరాజసాహ్వయః ।
ఇష్టమర్థమనుకమ్పయా   దదద్విశ్వమేవ దయతే హి సున్దర  ! ॥ ౧౧౮॥

sundarabAhustavaH.pdf 13



సున్దరబాహుస్తవః

మధ్యేక్షీరపయోధి శేషశయనే శేషే సదా సున్దర  !

త్వం తద్వైభవమాత్మనో  భువి భవద్భక్తేషు వాత్సల్యతః ।
విశ్రాణ్యాఖిలనేత్రపాత్రమిహ    సన్ సహ్యోద్భవాయాస్తటే

శ్రీరఙ్గే  నిజధామ్ని శేషశయనే శేషే వనాద్రీశ్వర ! ॥ ౧౧౯ ।
కల్కీభవిష్యన్ కలికల్కదూషితాన్-
దుష్టానశేషాన్  భగవన్ !హనిష్యసి ।

స ఏష తస్యావసరస్సుసున్దర  !

ప్రశాధి  లక్ష్మీశ ! సమక్షమేవ నః ॥ ౧౨౦॥
ఈదృశాస్త్వదవతారసత్తమాస్సర్వ ఏవ భవదాశ్రితాన్  జనాన్ ।
త్రాతుమేవ  న కదాచిదన్యథా తేన సున్దర  ! భవన్తమాశ్రయే  ॥ ౧౨౧॥
త్వామామనన్తి కవయః కరుణామృతాబ్ధి

త్వామేవ సంశ్రితజనిఘ్నముపఘ్నమేషామ్  ।
యేషాం వ్రజన్నిహ  హి లోచనగోచరత్వం

హై సున్దరాహ్వ  ! పరిచస్కరిషే వనాద్రిమ్  ॥ ౧౨౨॥
అశక్యం నో కిఞ్చిత్తవ న చ న జానాసి నిఖిలం

దయాలుః క్షన్తా చాస్యహమపి న చాగాంసి తరితుమ్ ।
క్షమోఽతస్త్వచ్ఛేషో హ్యగతిరితి చ క్షుద్ర ఇతి చ

క్షమస్వైతావన్నోఽబలమిహ  హరే !సున్దరభుజ  ! ॥ ౧౨౩॥
లఙ్కాయుద్ధహతాన్  హరీన్ ద్విజసుతం శమ్బూకదోషాన్మృతం

సాన్దీపన్యభిజం  మృతం ద్విజసుతాన్ బాలాంశ్చ వైకుణ్ఠగాన్   ।
గర్భం చార్జునిసమ్భవం  వ్యుదధరస్స్వైనైవ   రూపేణ యః
స్వాభీష్టం  మమ మద్గురోశ్చ  దదసే నో కిం వనాద్రీశ్వర ! ॥ ౧౨౪॥
ఆయోధ్యకాన్ సపశుకీటతృణాంశ్చ జన్తూన్

కిఙ్కర్మణో ను బత ! కీదృశవేదనాఢ్యాన్ ।
సాయుజ్యలభ్యవిభవాన్నిజనిత్యలోకాన్

సాన్తానికానగమయో వనశైలనాథ ! ॥ ౧౨౫॥
హరితవారణభృత్యసమాహ్వయం కరిగిరౌ వరదస్త్వమపూర్వికామ్ ।
దృశమలమ్భయ ఏవ హి సున్దర  !స్ఫుటమదాశ్చ వరాన్ శతమీదృశాన్ ॥ ౧౨౬॥
ఇహ చ దేవ ! దదాసి వరాన్ పరాన్ వరద !సున్దర  !సున్దరదోర్ధర   ! ।

వనగిరేరభితస్తటమావసన్నఖిలలోచనగోచరవైభవః  ॥ ౧౨౭॥
ఇదమిమే శ‍ృణుమో మలయధ్వజం నృపమిహ స్వయమేవ హి సున్దర  ॥
చరణసాత్కృతవానితి తద్వయం వనగిరీశ్వర !జాతమనోరథాః ॥ ౧౨౮॥
విజ్ఞాపనాం  వనగిరీశ్వర! సత్యరూపామఙ్గీకురుష్వ  కరుణార్ణవ  !మామకీనామ్ ।
శ్రీరఙ్గధామని   యథాపురమేకతోఽహం రామానుజార్యవశగః పరివర్తిషీయ ॥ ౧౨౯॥
కిఞ్చేదఞ్చ విరిఞ్చభావన ! వనాద్రీశ  ! ప్రభో  !సున్దర  !

ప్రత్యాఖ్యానపరాఙ్ముఖో  వరదతాం పశ్యన్నవశ్యం శ‍ృణు ।
శ్రీరఙ్గశ్రియమన్వహం    ప్రగుణయంస్త్వద్భక్తభోగ్యాం   కురు

ప్రత్యక్షం  సునిరస్తమేవ విదధ- త్ప్రత్యర్థినాం  ప్రార్థనమ్   ॥ ౧౩౦॥
కారుణ్యామృతవారిధే ! వృషపతే !హే సత్యసఙ్కల్పన !

శ్రీమన్  !సున్దర  !యోగ్యతావిరహితా-నుత్సార్య సద్వత్సల ! ।
క్షామ్యన్ సాధుజనైః  కృతాంస్తు నిఖిలానేవాపచారాన్ క్షణాత్

తద్భోగ్యామనిశం కురుష్వ భగవన్ ! శ్రీరఙ్గధామశ్రియమ్    ॥ ౧౩౧॥
ఇదం భూయోభూయః పునరపి చ భూయః పునరపి

స్ఫుటం విజ్ఞీప్సామీత్యగతిరబుధోఽనన్యశరణః  ।
కృతాగా దుష్టాత్మా  కలుషమతిరస్మీత్యనవధేః

దయాయామ్తే పాత్రం  వనగిరిపతే !సున్దరభుజ  ! ॥ ౧౩౨॥
ఇతి పఞ్చస్తవ్యాం తృతీయః సున్దరబాహుస్తవః  సమ్మాప్తః ।

